
Azərbaycan Respublikası Nazirlər Kabinetinin Qərarı
№ 217                                                                                Bakı şəhəri, 17 iyul 2021-ci il

“Uyğunluq sertifikatının və uyğunluq 
bəyannaməsinin forması, hazırlanması və təqdim 
edilməsi Qaydaları”nın təsdiq edilməsi barədə

“Texniki tənzimləmə haqqında” Azərbaycan 
Respublikasının 2019-cu il 30 sentyabr tarixli 1669-
VQ nömrəli Qanununun tətbiqi barədə” Azərbaycan 
Respublikası Prezidentinin 2019-cu il 26 noyabr ta-
rixli 863 nömrəli Fərmanının 1.4.2-ci yarımbəndinin 

icrasını təmin etmək məqsədilə Azərbaycan Respub-
likasının Nazirlər Kabineti qərara alır:

“Uyğunluq sertifikatının və uyğunluq 
bəyannaməsinin forması, hazırlanması və təqdim 
edilməsi Qaydaları” təsdiq edilsin (əlavə olunur).

Əli ƏSƏDOV,   
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 221         Bakı şəhəri, 23 iyul 2021-ci il

“Bakı şəhər Baş Səhiyyə İdarəsinin 
tabeliyində yaradılmış xüsusi ambulator tibb 
məntəqələrində yeni növ koronavirus (CO-
VID-19) infeksiyasına yoluxmuş xəstələrə ambu-
lator-poliklinik yardım göstərən tibb işçilərinin 
əməkhaqlarına müddətli əlavənin müəyyən 
edilməsi barədə” Azərbaycan Respublikası 
Nazirlər Kabinetinin 2020-ci il 23 iyul tarixli 262 
nömrəli Qərarında dəyişiklik edilməsi haqqında

 “Yeni növ koronavirus (COVID-19) infeksiyası 
ilə mübarizə tədbirlərində iştirak edən tibb işçilərinin 
sosial müdafiəsinin gücləndirilməsi haqqında” 
Azərbaycan Respublikası Prezidentinin 2020-ci il 18 
mart tarixli 1947 nömrəli Sərəncamına uyğun olaraq 
Azərbaycan Respublikasının Nazirlər Kabineti 
qərara alır:

“Bakı şəhər Baş Səhiyyə İdarəsinin tabeliyində 
yaradılmış xüsusi ambulator tibb məntəqələrində 
yeni növ koronavirus (COVID-19) infeksiyasına 
yoluxmuş xəstələrə ambulator-poliklinik yardım 
göstərən tibb işçilərinin əməkhaqlarına müddətli 
əlavənin müəyyən edilməsi barədə” Azərbaycan 
Respublikası Nazirlər Kabinetinin 2020-ci il 23 iyul 
tarixli 262 nömrəli Qərarının (Azərbaycan Respub-
likasının Qanunvericilik Toplusu, 2020, № 7, maddə 
992, № 11, maddə 1404; 2021, № 1, maddə 102, № 
4, maddə 412) 2-ci hissəsində “iyunun 1-dək” sözləri 
“avqustun 1-dək” sözləri ilə əvəz edilsin.

Əli ƏSƏDOV,  
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 224       Bakı şəhəri, 24 iyul 2021-ci il

“Təhsil müddəti 10 aydan az olmayan ilk 
peşə-ixtisas təhsili müəssisələri şagirdlərinə 
təqaüd müəyyən edilməsi haqqında” Azərbaycan 
Respublikası Nazirlər Kabinetinin 1993-cü il 16 
avqust tarixli 451 nömrəli Qərarının ləğv edilməsi 
barədə

Azərbaycan Respublikası Konstitusiyasının 119-
cu maddəsinin səkkizinci abzasını rəhbər tutaraq, 
Azərbaycan Respublikasının Nazirlər Kabineti 
qərara alır:

 “Təhsil müddəti 10 aydan az olmayan ilk 
peşə-ixtisas təhsili müəssisələri şagirdlərinə təqaüd 
müəyyən edilməsi haqqında” Azərbaycan Respubli-
kası Nazirlər Kabinetinin 1993-cü il 16 avqust tarixli 
451 nömrəli Qərarı (Azərbaycan Respublikasının 
Qanunvericilik Toplusu, 2010, № 3, maddə 264) 
ləğv edilsin. 

 Əli ƏSƏDOV,  
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 225       Bakı şəhəri, 24 iyul 2021-ci il

“Faydalı qazıntı yataqlarının kəşfçilərinin 
mükafatlandırılması Qaydalarının təsdiq edilməsi 
haqqında” Azərbaycan Respublikası Nazirlər Ka-
binetinin 1999-cu il 19 oktyabr tarixli 169 nömrəli 
Qərarında dəyişiklik edilməsi barədə

Azərbaycan Respublikası Konstitusiyasının 119-
cu maddəsinin səkkizinci abzasını rəhbər tutaraq, 
Azərbaycan Respublikasının Nazirlər Kabineti 
qərara alır:

 Azərbaycan Respublikası Nazirlər Kabinetinin 
1999-cu il 19 oktyabr tarixli 169 nömrəli Qərarı 

(Azərbaycan Respublikasının Qanunvericilik Top-
lusu, 1999, № 10, maddə 603; 2005, № 1, maddə 
49) ilə təsdiq edilmiş “Faydalı qazıntı yataqlarının 
kəşfçilərinin mükafatlandırılması Qaydaları”nın 5-ci 
hissəsində “Azərbaycan Respublikası üzrə müəyyən 
edilmiş minimum əmək haqqının 500 mislindən” 
sözləri “550 manatdan” sözləri ilə əvəz edilsin.

Əli ƏSƏDOV,  
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 227       Bakı şəhəri, 24 iyul 2021-ci il

“Radiotezliklərin ayrılması, qeydiyya-
tı, istifadəsi və ödənişlərin təyin olunması 
Qaydaları”nın təsdiq edilməsi haqqında” 
Azərbaycan Respublikası Nazirlər Kabinetinin 
2007-ci il 1 fevral tarixli 22 nömrəli Qərarında 
dəyişiklik edilməsi barədə

Azərbaycan Respublikası Konstitusiyasının 119-
cu maddəsinin səkkizinci abzasını rəhbər tutaraq, 
Azərbaycan Respublikasının Nazirlər Kabineti 
qərara alır:

Azərbaycan Respublikası Nazirlər Kabineti-
nin 2007-ci il 1 fevral tarixli 22 nömrəli Qərarı 
(Azərbaycan Respublikasının Qanunvericilik 

Toplusu, 2007, № 2, maddə 182; 2009, № 2, 
maddə 144; 2014, № 2, maddə 216, № 6, maddə 
747; 2016, № 9, maddə 1585; 2019, № 1, maddə 
158) ilə təsdiq edilmiş “Radiotezliklərin ayrılması, 
qeydiyyatı, istifadəsi və ödənişlərin təyin olunması 
Qaydaları”nın 1.1-ci bəndindən “Radiotezliklər 
üzrə Dövlət Komissiyasının yaradılması haqqında” 
1996-cı il 15 avqust tarixli 484 nömrəli və” sözləri 
çıxarılsın və həmin bənddə “fərmanlarına” sözü 
“Fərmanına” sözü ilə əvəz edilsin.

Əli ƏSƏDOV,  
Azərbaycan Respublikasının Baş naziri

Qeyd: Qərara edilmiş əlavələrin tam mətni ilə www.nk.gov.az və  
www.xalqqazeti.com saytlarında tanış ola bilərsiniz.

Qonaqları salamlayan Bahar 
Muradova bildirib ki, Azərbaycanla 
Türkiyənin qədim tarixi köklərə malik 
ənənələri və mədəniyyəti vardır: “Bu 
gün Azərbaycanla Türkiyə arasındakı 
əlaqələr qarşılıqlı əməkdaşlığa, 
dostluğa, qardaşlığa, hüquq 
bərabərliyinə əsaslanır. Bu çoxtərəfli 
əməkdaşlıq getdikcə yüksələn xətlə 
inkişaf etməkdədir.”

Münasibətlərimizin tarixindən 
geniş bəhs edən Bahar Muradova 
bildirib ki, tarixin ən müxtəlif 
mərhələlərində dövlətlərimizin, 
xalqlarımızın maraqlarına uyğun 
münasibətlər qurulub. B.Muradova 
böyük öndərlər Mustafa Kamal 
Atatürkün “Azərbaycanın sevinci 

bizim sevincimiz, kədəri bizim 
kədərimiz”, Heydər Əliyevin “Bir 
millət, iki dövlət” tezislərini diqqətə 
çatdıraraq, bu fikirlərin bütün dövrlər 
üçün aktuallığını vurğulayıb.

Azərbaycanla Türkiyə arasında 
əlaqələrin yeni mərhələyə qədəm 
qoyduğunu bildirən B.Muradova 
qeyd edib ki, bu mərhələni 
şərtləndirən əsas sənədlərdən biri 
iyun ayının 15-də imzalanan Şuşa 
Bəyannaməsidir: “Bu sənəd hər iki 
dövlətin hazırkı durumda qarşısına 
qoyduğu vəzifələri, hədəfləri özündə 
əks etdirir. O cümlədən xüsusi bir 
sənədi də vurğulamaq istəyirəm 
ki, bu da Şuşa Bəyannaməsindən 
və indiyədək iki dost ölkə 

arasındakı münasibətlərdən irəli 
gələrək partiyalarımız arasında 
imzalanan əməkdaşlıq protokoludur. 
Azərbaycan və Türkiyə arasında 
münsabətlərin inkişafına töhfələrimizi 
vermək üçün qarşılıqlı öhdəliklərimizi 
müəyyən etmişik. Bu öhdəliklərin 
də həyata keçirilməsi zəminində 
bütün səviyyələrdə əməkdaşlığı 
ortaya qoymalıyıq. Qarşılıqlı səfərlər 
çərçivəsində atılan addımlar bu 
hədəflərə böyük töhfə olacaq.”

AK Parti Qadınlar Birliyinin 
sədri Ayşe Keşir qonaqpərvərliyə 
görə təşəkkürünü bildirib. O bu gün 

Azərbaycanla Türkiyə arasında 
mövcud münasibətlərin dünya düzəni 
üçün bir örnək olduğunu vurğulayıb.

A.Keşir Azərbaycanın Zəfərindən 
böyük qürur hissi keçirdiyini, Şuşa 
Bəyannaməsinin imzalanması 
mərasimində iştirakından 
məmnunluğunu ifadə edib.

Görüşdə qarşılıqlı maraq doğuran 
digər məsələlər ətrafında geniş fikir 
mübadiləsi aparılıb.

Sonra qarşılıqlı hədiyyələr təqdim 
edilib, xatirə şəkli çəkdirilib.

“Xalq qəzeti”

YAP və AK Parti  gənclər birliklərinin 
rəhbərlərinin görüşü keçirilib

Görüşdə YAP Gənclər Birliyinin 
sədri Azərbaycan və Türkiyənin ha-
kim partiyalarının gənclər təşkilatları 
arasında əlaqələrin mövcud durumu 
və gələcək inkişafı ilə bağlı fikirlərini 
bildirib. Ötən ay Yeni Azərbaycan 
Partiyasının nümayəndə heyətinin 
Ankaraya səfəri çərçivəsində keçirilən 
görüşü xatırladan B.İslamov bu 
görüşlərdə aparılan müzakirələrin 
əhəmiyyətindən bəhs edib: “YAP və 
AK Partinin gənclər təşkilatlarının 
münasibətləri uğurla inkişaf edir. 
Birgə fəaliyyətimizin əsas məqsədi 
cənab Prezident İlham Əliyevin də 
vurğuladığı kimi gənclərimizin bir-

birinə daha da yaxınlaşması, vahid 
amal ətrafında birləşməsi olmalıdır. 
İnanırıq ki, bu dostluq və qardaşlıq 
münasibətləri gələcək nəsillərə də 
miras kimi qalacaqdır”.

Türkiyənin Ədalət və İnkişaf Par-
tiyası Gənclər Birliyinin sədri Eyyüp 
Kadir İnan Azərbaycana səfərdən 
məmnunluğunu ifadə edib, hər iki 
ölkənin qardaşlıq münasibətlərinin 
yüksələn xətlə inkişaf etdiyini vurğu-
layıb. Onun sözlərinə görə, Türkiyə 
və Azərbaycan gəncliyi bu əlaqələrə 
layiqli töhfələr vermək əzmindədir.

Görüşdə Azərbaycan və 
Türkiyənin dövlət başçılarının gənclər 

qarşısında qoyduğu vəzifələrin, mü-
vafiq tövsiyələrinin yerinə yetirilməsi 
istiqamətində görüləcək işlər, eləcə 
də birgə layihələrin həyata keçirilməsi 
ilə bağlı ətraflı fikir mübadiləsi 
aparılıb. Qeyd olunub ki, YAP və 
AK Partinin gəncləri tərəfindən həm 
beynəlxalq platformalarda vahid 
mövqedən çıxış etmək, həm də dün-
yanın müxtəlif ölkələrində yaşayan 
türk və azərbaycanlı gənclərlə milli 
maraqlarımızın, ortaq dəyərlərimizin 

qorunması və təbliği istiqamətində 
fəal iş aparmaq qarşıda dayanan 
əsas vəzifələrdən biridir.

Görüşdə YAP və AK Partinin 
gənclər təşkilatları arasında gələcək 
əməkdaşlıq məsələləri ilə bağlı fikirlər 
və təkliflər diqqətə çatdırılıb.

Sonra qarşılıqlı hədiyyələr təqdim 
olunub, xatirə şəkli çəkdirilib.

“Xalq qəzeti”

Azərbaycan və Serbiya arasında ticarət və iqtisadi 
əməkdaşlıq üzrə Hökumətlərarası Komissiyanın 6-cı iclası

İclasdan əvvəl Komissiyanın 
Azərbaycan tərəfindən həmsədri, 
əmək və əhalinin sosial müdafiəsi 
naziri Sahil Babayevlə N.Selakoviçin 
təkbətək görüşündə Komissiyanın 
6-cı iclasının gündəliyinə dair fikir 
mübadiləsi aparılıb.

Nümayəndə heyətlərinin iştirakı 
ilə keçirilən Komissiyanın iclasında 
S.Babayev Azərbaycan və Serbi-
ya dövlət başçılarının siyasi iradəsi 

və səyləri nəticəsində iki ölkənin 
əlaqələrinin strateji tərəfdaşlıq 
səviyyəsinə yüksəldiyini vurğulayıb. 
2013-cü ildə Azərbaycan və Ser-
biya arasında imzalanmış strateji 
tərəfdaşlıq haqqında Bəyannamənin 
və 2018-ci ildə imzalanmış strateji 
tərəfdaşlıq üzrə Birgə Fəaliyyət Pla-
nının münasibətlərin inkişafına əsas 
yaratdığını qeyd edib.

Əlaqələrin ildən-ilə genişləndiyini 

diqqətə çatdıran nazir bunun daha bir 
müsbət göstəricisi kimi Azərbaycan və 
Serbiya arasında ticarət dövriyyəsinin 
ötən il 6,3 faiz, bu ilin yanvar–may 
aylarında 55,4 faiz artdığını bildirib.

S.Babayev Prezident, Silahlı 
Qüvvələrin Ali Baş Komandanı İlham 
Əliyevin rəhbərliyi ilə Azərbaycan 
Ordusunun ötən il 44 günlük Vətən 
müharibəsində Zəfər qazandığını, 
Azərbaycanın beynəlxalq səviyyədə 
tanınmış ərazilərini Ermənistanın 30 
ilə yaxın davam edən işğalından azad 
etdiyini diqqətə çatdırıb. O, işğalçı 
Ermənistan tərəfindən dağıdılmış 
ərazilərin bərpası və yenidən qurul-
ması prosesinin aparıldığını qeyd 
edib. Azərbaycana dost ölkələrin bu 
prosesdə iştirakının ölkəmiz üçün 
prioritet olduğunu, eləcə də Serbiya 
şirkətlərinin yenidənqurma işlərində 
fəal iştirak edəcəyinə əminliyini bildirib.

Beynəlxalq təşkilatlar çərçivəsində 
iki ölkənin faydalı əməkdaşlığını və 
qarşılıqlı dəstək nümayiş etdirdiyini 
qeyd edən S.Babayev Azərbaycan 
və Serbiya arasında bu günə qədər 
müxtəlif sahələr üzrə 34 sənəd imza-
landığını, 8 sənəd layihəsinin baxıl-
maqda olduğunu bildirib.

Ölkəmizdə qeyri-neft sektorunun 
inkişafından və münbit investisi-
ya mühitinin mövcud olduğundan, 
Serbiya şirkətlərinin ölkəmizdə uğurlu 
fəaliyyətindən bəhs edən S.Babayev 
bu günlərdə təməli qoyulan Ələt Azad 
İqtisadi Zonası barədə də nümayəndə 
heyətinə məlumat verib. O,  Şərq–
Qərb, Şimal–Cənub dəhlizlərinin keç-
diyi, logistika, nəqliyyat baxımından 
əlverişli coğrafi ərazidə yaradılmaqda 
olan Ələt Azad İqtisadi Zonasının 

mühüm əhəmiyyətini, həmin zonada 
yaradılacaq infrastrukturun investor-
lar üçün cəlbedici olacağını diqqətə 
çatdırıb.

N.Selakoviç Serbiya-
nın Azərbaycanla əlaqələrin 
genişləndirilməsinə xüsusi önəm ver-
diyini və ikitərəfli münasibətlərin uğurlu 
inkişafının məmnunluq doğurduğunu 
vurğulayıb. N.Selakoviç iqtisadiyya-
tın müxtəlif sahələri üzrə əlaqələrin, 
habelə humanitar əməkdaşlığın 
dərinləşməsi üçün bu gün müəyyən 
olunan proritetlərin əhəmiyyətini və 
qarşılıqlı faydasını qeyd edib.

İclasda ticarət-iqtisadi əlaqələrin 
genişləndirilməsi, enerji, kənd 
təsərrüfatı, infrastruktur, inşaat, 
nəqliyyat, İKT, turizm, təhsil  və s. 
sahələrdə əməkdaşlıq imkanları-
na, iqtisadi əməkdaşlığın gələcək 
perspektivlərinə dair müzakirələr 
aparılıb.

Sonra S.Babayev və N.Selakoviç 
Komissiyanın 6-cı iclasının yekunları-
na dair Protokolu imzalayıblar.

Sənəddə iqtisadiyyat, ticarət, in-
vestisiya, iki ölkənin şirkətləri arasında 
iqtisadi forum və görüşlərin təşkili, 
nəqliyyat, infrastruktur, innovasiya və 
İKT, təhsil, əmək, məşğulluq, sosial 
təminat, mədəniyyət, turizm, qida 
təhlükəsizliyi, standartlaşdırma və s. 
sahələrdə əməkdaşlıq prioriitetləri 
əksini tapır.

S.Babayev və N.Selakoviç 
keçirdikləri brifinqdə iclasda aparılan 
müzakirələrin, imzalanan sənədin 
gələcək əməkdaşlıq, birgə fəaliyyətlər 
üçün istiqamətlərin daha da 
genişlənməsi baxımından əhəmiyyətini 
vurğulayıblar.

“Xalq qəzeti”

  Bakıda Azərbaycan ilə Serbiya arasında ticarət və iqtisadi 
əməkdaşlıq üzrə Hökumətlərarası Komissiyanın 6-cı iclasında 
iştirak etmək üçün Komissiyanın Serbiya tərəfindən həmsədri, 
xarici işlər naziri Nikola Selakoviçin başçılıq etdiyi nümayəndə 
heyəti ölkəmizdə səfərdədir.

İyulun 27-də Yeni Azərbaycan Partiyasının Mərkəzi Aparatında 
YAP Gənclər Birliyinin sədri Bəxtiyar İslamov ölkəmizdə səfərdə 
olan Türkiyənin Ədalət və İnkişaf Partiyasının Gənclər Birliyinin 
sədri Eyyüp Kadir İnanla görüşüb.

 Alman–Azərbaycan Mədəniyyət Mərkəzi və 
Kölndəki Azərbaycan Evi ölkəmizin işğaldan 
azad edilmiş Zəngilan rayonundan keçən 
və Araz çayına tökülən Oxçuçayın kütləvi 
şəkildə çirkləndirilməsində məsuliyyət daşıyan 
"Cronimet" alman şirkətinə sertifikat verən 
firmalara şikayət məktubu ilə müraciət edib.

Diasporla İş üzrə Dövlət Komitəsindən  verilən 
məlumata görə, məktubda bildirilib ki, mədən sənayesi 
sahəsində fəaliyyət göstərən "Cronimet" şirkəti ferro-
titan maddəsindən istifadə edir. 

Oxçuçaya tökülən sənaye tullantılarında da bu 
maddə aşkarlanıb. Bu maddədən istifadə etmək 
üçün hər bir şirkət sertifikat əldə etməlidir. "Croni-
met" şirkətinin malik olduğu 7-8 sertifikatın 3-ü alman 
mənşəlidir. 

Oxçuçayın çirkləndirilməsi, ətraf mühit, flora və 
fauna, insan sağlamlığı üçün yaranmış təhlükəli 

vəziyyət bir daha göstərir ki, "Cronimet" şirkəti ətraf 
mühitin qorunması və ekoloji təhlükəsizlik qaydalarına 
əməl edilməsi ilə bağlı sertifikat verən şirkətlər qarşı-
sında götürdüyü öhdəliklərə əməl etmir.

Soydaşlarımız yaranmış vəziyyətlə əlaqədar "Cro-
nimet" şirkətinə sertifikat verən firmalardan müvafiq 
tədbirlər görməyi tələb ediblər.

                                                    “Xalq qəzeti”

Oxçuçayı çirkləndirən “Cronimet” şirkətinə 
sertifikat verən firmalara şikayət edilib

 AAYDA-dan verilən məlumatda deyilir ki, 
cari ilin “İnvestisiya Proqramı”na əsasən Bakı 
şəhərinin Nizami rayonunda ümumi uzunluğu 
5,5 km olan 7 küçə və yolda təmir işlərinin 
aparılması nəzərdə tutulurdu. Artıq həmin 
küçələrin bir-çoxunda bu işlər ica olunub. 
Rizvan Teymurov küçəsinin 1200 metr, Əlif 
Hacıyev küçəsinin 500, Əzim Əzimzadə 
küçəsinin 700, Əliağa Kürçaylı və Mikayıl 
Əliyev küçələrinin 600 metr uzunluğa malik 
hissələrində təmir yekunlaşıb.

Hazırda Nizami rayonu üzrə Cəmşid Nax-
çıvanski küçəsi 1000 metr, həmçinin Bəhruz 
Nuriyev küçəsinin 900 metr uzunluğa malik 
hissələrində əsaslı təmir işləri aparılır.

Rahat gediş-gəlişin təmin olunması 
istiqamətində hər iki küçədə agentlik tərəfindən 
aparılan təmir işləri artıq yekunlaşmaq üzrədir.

Aparılan təmir işləri çərçivəsində küçələr 
boyu köhnə asfalt-beton örtüyünün üst qatı 
frezlənərək kənara daşınıb. Frezlənmiş əraziyə 
əlaqələndirici bitum səpilməklə yeni asfalt-beton 
örtüyü döşənir.

 Bu işlərə paralel olaraq küçələr boyu 
səth sularının normal kənarlaşdırılması üçün 
nəzərdə tutulmuş yağış-kanalizasiya sistemi də 
bərpa olunaraq işlək vəziyyətə gətirilib, yeraltı 
kommunikasiya xətlərinə yeni baxış qapaqları 
qoyulub.

Bununla yanaşı, küçələr boyu zəruri olan 
yerlərdə vətəndaşların rahat və təhlükəsiz 
hərəkətini təmin etmək məqsədi ilə mövcud 
piyada səkiləri bərpa olunub, köhnə səki daşları 
yenisi ilə əvəz edilib.

Qeyd olunan küçələrdə təmir işləri tərtib 
olunmuş qrafikə uyğun agentliyin rəhbərliyinin 
nəzarəti altında “İnşaat Norma və Qaydaları”nın 
tələblərinə əsasən icra olunur. İşlərin vaxtında 
yekunlaşması üçün əraziyə lazımi sayda canlı 
qüvvə və texnika cəlb edilib.

 Təmir işlərinin sonuncu mərhələsində 
yolun üfüqi nişanlanma xətlərinin çəkilişi ilə 
həmin küçələr müasir görkəmdə vətəndaşların 
istifadəsinə veriləcək.

Samirə ƏLİYEVA,  
“Xalq qəzeti”

Bakının Nizami rayonunda  
5 küçə təmir olunub,  
daha 2 küçədə isə  
işlər davam etdirilir

Dövlət başçısının vətəndaşların rahat gediş-gəlişinin təmin olunması 
istiqamətində verdiyi tapşırığa əsasən Bakı şəhərində təmirə ehtiyacı 
olan küçə və yollarda Azərbaycan Avtomobil Yolları Dövlət Agentliyi 

tərəfindən kompleks tədbirlər davam etdirilir. 2021-ci ilin “İnvestisiya 
Proqramı”na əsasən, Nizami rayonunda 5 küçədə təmir işləri icra olunaraq 
yekunlaşdırılıb, daha 2 küçədə isə davam etdirilir.

İyulun 27-də Yeni Azərbaycan Partiyasının Mərkəzi Aparatında 
YAP İdarə Heyətinin üzvü, Ailə, Qadın və Uşaq Problemləri üzrə 
Dövlət Komitəsinin sədri Bahar Muradova ölkəmizdə səfərdə olan 
AK Partinin Qadınlar Birliyinin sədri Ayşe Keşirlə görüşüb.

YAP Mərkəzi Aparatında AK Parti 
Qadınlar Birliyinin sədri Ayşe Keşirlə görüş

Машинописный текст

